
Қаратаудың ортағасырлық керуен жолдары
Оңтүстік-шығысында және оңтүстігінде Арыс, Теріс өзендерінен басталып, солтүстік-батысында Жалғышағаштың бұлағына дейін 420 км-ге созылып жатқан Қаратаудың оңтүстік-шығыс етегімен Ұлы Жібек жолының Солтүстік (Шаш-Түрік) тармағы өткен. Осы тармақтың Қаратаудың оңтүстік және солтүстік беткейлерімен жүрген, оның асулары арқылы асқан керуен жолдар туралы бірқатар зерттеушілердің еңбектерінде қарастырылған.

Ұлы Жібек жолының солтүстік тармағының Қазақстанның оңтүстігі арқылы өткен бөлігі мен Оңтүстік Қазақстанның ортағасырлық керуен жолдарының бағыттары Е.И. Агеева мен Г.И. Пацевичтің [Агеева, Пацевич, 1958, с. 203-210], К.М. Байпаков пен А. Нұржановтың [Байпаков, Нұржанов, 1992] еңбектерінде қарастырылған. Ә.Х. Марғұланның еңбегінде Сырдарияның орта ағысындағы ортағасырлық қалалардан шығып Қаратау арқылы Орталық Қазақстанға өткен Қарқаралы, Уванас, Жетіқоңыр жолдарының бағыттары көрсетілген [Маргулан, 1949, с. 68-78]. Л.Б. Ерзакович өзінің мақаласында Оңтүстік Қазақстанның ХІІІ-ХVІІІ ғасырлар кезіндегі керуен жолдарының бағыттарына тоқталған [Ерзакович, 1969, с. 68-78]. М. Елеуовтың мақалалары мен еңбектерінде Шу-Талас өңірлерінің [Елеуов, 1998, 14-35 б.], Қаратаудың [Елеуов,2007], Сырдария өзенінің орта ағысы мен Қаратаудың ортағасырлық керуен жолдары жан-жақты қарастырылған [Елеуов, 2009, 35-41 б.].
Мақалада Тұран археологиялық экспедициясының 2009-2011 жылдар аралығында Қазақстан Республикасы Білім және ғылым министрлігінің іргелі зерттеулер гранты бойынша орындалған «Ұлы Жібек жолының бойындағы Қаратаудың ортағасырлық қалалары мен керуен жолдары» тақырыбы бойынша Қаратауда кең көлемде жүргізілген археологиялық барлау кезінде зерттелген Боралдай тауы арқылы өткен Қызылбел, Жыланды, Бозторғай, Шілікті, Қостұра жолдары мен Қаратау арқылы өткен Бөген, Арыстанды, Ақтас, Шылбыр және Қызылата жолдарының бағыттары қарастырылған (сурет).

Қызылбел жолы. Арыс өзенінің оң жағасында орналасқан ортағасырлық Азаттық қалашығынан шыққан жол Қызылбел асуы арқылы асып, Құлан өзенін жағалап солтүстік-шығысқа жүрген. Боралдай тауынан Құлан асумен асқан жол ортағасырлық Құланауыз төрткүліне жеткенде тау алды жазығымен оңтүстік-шығыстан солтүстік-батысқа қарай өткен керуен жолына қосылған.
Жыланды жолы. Арыс өзенінің сол жағасындағы ортағасырлық Азаттық қалашығынан шыққан жол Түлкібас тауының шығыс, солтүстік-шығыс жағымен өтіп Жыланды өзеніне шыққан, онан әрі қарай осы өзенді өрлеп солтүстік – шығыс бағытында жүріп барып асудан асқанда, Бөкей тауының шығыс етегімен өтіп ортағасырлық Қоңыртөбе қалашығына шыққанда оңтүстік-шығыстан солтүстік-батысқа қарай өткен керуен жолды кесіп өткен. Қоңыртөбеден солтүстікке бұрылған жол Теріс өзенін жағалап солтүстік-шығысқа қарай жүрген де оның суайрығына жеткенде Қаратаудың үстімен оңтүстік-шығыстан солтүстік-батысқа қарай өткен Көсегенің Көкжоны керуен жолын кесіп өтіп, Тікасу асуы арқылы Қаратаудан асып ортағасырлық Майтөбе қалашығына жеткенде тау алды жазығымен оңтүстік-шығыстан солтүстік-батысқа қарай жүрген Маймақ керуен жолына қосылған.
Бозторғай жолы. Арыс өзенінің оң жағасындағы Төрткүлтөбе қалашығынан шығып солтүстік - шығысқа қарай жүрген жол Бозторғай өзенімен өрлеп барып Бексай шыңын батыс, солтүстік - батысынан айналып өтіп, Көлтоғанға барғанда оңтүстік - шығыстан солтүстік - батысқа қарай өткен жолға қосылған.

Шілікті жолы. Арыс өзенінің оң жағасында, оған Балықты өзенінің құяр жерінен солтүстік - шығыста 1 км жерде, Балықты өзенінің сол жағасында орналасқан Төрткүлтөбеден шыққан жол солтүстікке қарай жүріп Көкбұлақ өзенінің жағасындағы ортағасырлық Үлкен және Кіші Көкбұлақ елді мекендері арқылы өтіп, өзеннің жоғарғы ағысына, оның Шіліктісу саласымен жоғары өрлеп Шілікті Ақсу асуымен асқан, онан әрі солтүстікке қарай аққан Шілікті өзенін жағалап барып Боралдай өзенінен өткен. Боралдай өзенінен өткен жол солтүстік - шығысқа жүріп, Арқарлы тауының солтүстік – батысы арқылы, Талдыбұлақ өзенінің суайрығына, онан өтіп тауаралық жазыққа шыққанда ортағасырлық қалашық арқылы жүріп отырып, оңтүстік - шығыстан солтүстік-батысқа қарай өткен керуен жолына қосылған.
Қостұра жолы. Арыс өзенінің оң жағасындағы ортағасырлық Керейт және Мақталы қалашықтарынан солтүстік – батысқа қарай жүрген жол Қараүңгір өзенін кесіп өтіп, қазіргі Қызыларық ауылына жеткенде, Сарыбұлақ өзенінің оң жағасына өткен. Онан әрі қарай өзеннің оң жағасын жағалап солтүстік - шығысқа жүрген жол Сарыбұлақ, Ақбастау, Ұзынбұлақ өзендері бастау алатын суайрыққа жеткенде батысқа бұрылып, тауүсті жазығы арқылы өтіп Кіші Тұра тауының оңтүстік - шығыс бұрышындағы асумен түсіп, Қостұра таулары аралығындағы жазықта орналасқан ортағасырлық Қараағашты, Теректі елді мекендері арқылы жүріп Боралдай өзенінің оң жағасына өткен. Теректіден шыққан жол Бала Бөген өзенінің оң жағасындағы ортағасырлық Домалақана қалашығына барғанда, Сайрамнан шығып осы қалашық арқылы Шаянға өткен керуен жолына қосылған.

Шаян жолы. Сайрамнан шығып солтүстікке жүрген Шаян жолы ортағасырлық Қобалбұлақ қаласынан өтіп, Қарабұлақтағы ортағасырлық Сағындытөбе, Қожақорғантөбе елді мекендері арқылы Қорғантөбе қалашығына, онан Арыс өзенінің оң жағасындағы Жартытөбе, Қосмолатөбе қалашықтарына, Бессай шатқалын кесіп өтіп, Ақтөбе 1 елді мекені арқылы өтіп, Балабөген өзеннің жағасындағы ортағасырлық Домалақтөбе қалашығына жеткенде, Балабөген өзенін жағалап шығыстан батысқа қарай өткен Қошқарата жолының оңтүстік-батыс тармағын кесіп өткен, ал Көктерек өзенінің жағасындағы Ақтөбе қалашығына жеткенде Қошқарата жолының батыс тармағын кесіп өтіп, Есіктас тауының батыс жағына жеткенде Ұлы жолға шыққан, ал осы таудың солтүстік беткейіне шыққанда Қошқарата жолының солтүстік-батыс тармағына қосылған, онан әрі ортағасырлық Майтөбе қалашығынан өтіп Шолаққорғанға жеткенде Телікөл жолына қосылған. Шамасы, осы жолдың Майтөбе қаласынан шыққан бір тармағы Бабаата қаласы арқылы Шолаққорғанға өткен болса керек.

Бөген жолы. Сайрамнан шығып Шаянға өткен керуен жолынан Балабөген өзенінің оң жағасында орналасқан ортағасырлық Домалақана қалашығынан бөлініп шығып, солтүстік-шығыс бағытында жүрген жол Қызылбастау шатқалы арқылы өтіп, Бөген өзенін жағалап Байжансайға жеткен. Байжансай асуы арқылы тау үсті жазығына көтерілген жол оңтүстік-шығыстан солтүстік-батысқа қарай өткен Көсегеннің Көк жоны жолын кесіп өтіп, солтүстік-шығыс бағытында жүрген. Жол Үлкен Шабақты, Теспе өзендерінің су айрығы, Шабақты тауы арқылы өтіп солтүстік бағытында жүріп отырып Үлкен Ақтау мен Ақтау тауларының аралығындағы, тау аралық жазықпен оңтүстік-шығыстан солтүстік-батысқа қарай өткен Телікөл керуен жолының Маймақ тармағының бойында орналасқан ортағасырлық Көкбұлақ елді мекендеріне жеткен. Көкбұлақ елді мекендерінен шығып солтүстікке жүрген жол Шабақты, Бөген өзендерін жағалап барып шатқалдан шыққанда, тау алды жазығында орналасқан ортағасырлық Шабақты елді мекеніне, онан ортағасырлық Саудакент қалашығына жеткен. Бөген жолы ортағасырлық Сайрам мен Саудакент қалашықтарының арасын байланыстырып жатқан ең қысқа және түзу керуен жолы болған.

Арыстанды (Арыстанды-Қарабас) жолы. К.М. Байпақов пен                    А. Нұржановтың еңбегінде Отырардан шығып Арсубаникет, Арыстанды, Шаян арқылы  Қаратаудың аласа жоталарынан асатын жол туралы айтылған, бірақ ол жолдың толық бағыты көрсетілмеген [Байпаков, Нұржанов, 1992, 18 б.]. Шамасы, бұл жерде авторлар Арыстанды жолы туралы айтпақ болса керек. Халық арасында «Арыстанды-Қарабас» деп аталатын желдің жолы бар, оның басы солтүстігінде Қаратау жоталарының ең аласа жеріндегі Қарабас шатқалынан басталады, онан әрі оңтүстік-батысқа қарай соққан жел Есіктас тауы мен Жетімтау аралығындағы Үйтас шатқалы арқылы Арыстанды өзені алқабына, Отырар оазисіне жеткен. Енді Арыстанды жолының бағытына келсек, Отырардан шығыс бағытында жүрген жол Айтжанкөл сорының шығыс жағымен өтіп, Ескі Шілікті ауылынан оңтүстікте орналасқан ортағасырлық Ақтөбе қалашығы мен елді мекеніне жеткен. Онан солтүстік-шығыс бағытында жүрген жол  Шаян өзенінің төменгі ағысындағы ортағасырлық Сіргесалды қалашығына жеткен. Сіргесалды қалашығынан солтүстікке қарай жүрген жол Арыстанды өзенінің жағасындағы ортағасырлық Жүзімдік елді мекені мен қалашығы, Шақпақ елді мекені арқылы өтіп, Үйтасқа жеткенде  оңтүстік-шығыстан солтүстік-батысқа қарай жүрген Шаян жолын кесіп өткен. Үйтастан шыққан жол Есік тауының батыс беткейімен, Үсіктастың шығыс жағымен, Мейрамтөбенің батыс жағы арқылы өткенде солтүстік-шығыстан оңтүстік-батысқа қарай өткен Көсегеннің Көк жоны жолының негізгі сорабын кесіп өтіп, Үшбас өзенінің сол жағасында орналасқан ортағасырлық Үшбас елді мекеніне жеткен. Үшбастан шыққан жол Дөңгелек, Шошқабұлақ тауларының оңтүстік-шығыс жағымен өтіп Үлкен Ақтау мен Ақтау тауларының аралығындағы тау алды жазығына шыққанда Телікөл керуен жолының Маймақ тармағының бойында, Бұрқаты өзенінің сол жағасында орналасқан ортағасырлық Бұрқаты елді мекеніне жеткен. Бұрқатыдан шығып солтүстік-шығыс бағытында жүрген жол Қызылқақ, Тасқұдық шатқалдарын кесіп өтіп тау алды жазығында орналасқан ортағасырлық Саудакент қалашығына жеткен. Арыстанды керуен жолы ортағасырлық Отырар қаласы мен Саудакен қалашығының арасын байланыстырып жатқан, Қаратаудың ең аласа бөлігі арқылы өткен қысқа жол.

Ақтас (Мыңбұлақ) жолы. Ортағасырлық Отырар қаласынан шығып шығысқа қарай жүрген жол Айтжанкөл сорын шығыс жағымен айналып өткенсін солтүстік-шығысқа бұрылып, Арыстанды шатқалының шығыс жағымен өтіп, Мыңбұлақ өзенінің (қазіргі Мыңбұлақ өзегі) төменгі ағысына жеткенде Сайрамнан шығып Түркістанға қарай өткен керуен жолын кесіп өткен. Мыңбұлақты жағалап солтүстік-шығысқа қарай жүрген жол Табақбұлақ, Қамысты шатқалдары арқылы өтіп ортағасырлық Есейтөбе қалашығымен Мыңбұлақ елді мекендеріне жеткен. Мыңбұлақ елді мекендерінен солтүстіс бағытында жүрген жол Ақтас және Талдыбұлақ өзендерінің аралығындағы тауаралық жазықтарымен жүріп отырып, Ақжар шатқалына жеткенде осы жерден солтүстік-шығысқа бұрылған Шылбыр жолына қосылған.

Шылбыр (Раңды сай) жолы. Ортағасырлық Иқан қаласынан шығысқа жүрген жол Шөлқора шатқалынан өтіп Шылбыр өзенінің төменгі ағысына, өзенді жағалап оңтүстік-шығысқа бұрылған, Құршатыбұлақ шатқалының батыс жағымен өтіп Шылбыр өзенінің тау шатқалынан шыға берісінде оңтүстік-шығыстан солтүстік-батысқа қарай өткен Ұлы жолды кесіп өткен. Өзенді жағалап отырып ортағасырлық Тесіктас елді мекеніне жеткенде солтүстікке жүрген, осы өзеннің Раңды сай саласына шыққан. Раңды сайды жағалап солтүстік-шығыс бағытында жүрген жол Қанымсайға жеткенде шығысқа жүрген. Қанымсаймен шығысқа жүрген жол Ақтамалақ сай шатқалына жеткенде негізгі жолдан солтүстік-шығысқа бұрылған оның бір тармағы шатқалмен жүріп барып Қаратаудың солтүстік беткейіне шыққансын шығысқа бұрылып Қызылшоқы мен Үштөбе төбелерінің арасымен өткенде ортағасырлық Қарақұлтал елді мекеніне жеткен, онан әрі Үштөбе төбесінің солтүстік беткейімен шығысқа бұрылғанда, Қаракөл шатқалында орналасқан екі ортағасырлық елді мекендер арқылы өтіп Үштөбенің шығыс етегіндегі ортағасырлық Күлтөбе қалашығына жеткен. 

Қанымсай мен шығысқа жүрген Шылбыр жолының негізгі саласы Кекірей тауының оңтүстік етегіне жеткенде оңтүстікте бұрылған, онан әрі оңтүстік, оңтүстік-шығысқа қарай  жүрген жол Ақжар шатқалына кіре берісте солтүстік-шығысқа бет алған, онан әрі қарай Кеншімбай арты өзенін жағалап барып Қаратаудың солтүстік беткейіндегі Үштөбе төбесінің шығыс етегіндегі Күлтөбе қалашығына жеткен. Күлтөбе қалашығынан шығып солтүстік-шығыс бағытында жүрген жол Аққолтық ауылынан 5 км орналасқан ортағасырлық елді мекенге жеткенде Шаяннан шығып Шолаққорғанға өткен керуен жолды кесіп өтіп Жартытөбе ауылының солтүстік шетіндегі ортағасырлық елді мекенге жеткенде шығысқа бұрылып Бабата қаласына барған. Ортағасырлық Бабата қаласына жеткенде Шылбыр жолы Көсегеннің Көк жолы керуен жолын кесіп өтіп, Обалытаудың батыс жағымен Сарытөбе, Сарыоба шатқалдары арқылы жүріп барып Қызылкөлдің оңтүстік, оңтүстік-шығыс жағасымен жүріп отырып ортағасырлық Қызылкөл елді мекеніне, Құмкент қалашығына жеткенде шығыстан –батысқа қарай өткен Телікөл жолына шыққан.
Қызылата жолы. Ұзын жолдан ортағасырлық Құсата (Құшата) қалашығында бөлініп шыққан Құсата жолы Қызылата өзенін жағалап солтүстікке қарай жүріп отырып, шатқалға кіре берісте ортағасырлық Қызылата елді мекеніне, өзенді жағалап барып ортағасырлық Қырққыз, Балақорған қамалдарына жеткен. Балақорғаннан шыққан жол Қызылата өзенінің суайрығына жеткенде Қарақұз тауын оңтүстік, оңтүстік-шығыс және шығыс жағымен жүріп барып Үлкен Қарақұз өзеніне шыққан. Үлкен Қарақұз өзенін жағалап солтүстік-батысқа, солтүстікке жүрген жол Қаратаудың солтүстік беткейіндегі тауалды жазығына шыққанда Телікөл жолына қосылған.
Қаратау мен Боралдай тауларын солтүстіктен оңтүстікке қарай кесіп өткен Қызылбел, Жыланды, Шілікті, Бөген, Арыстанды, Ақтас, Шылбыр және Қызылата жолдары негізінде таудан ағатын өзендерді жағалап барып асудан асқан жолдар. Сондықтанда, бұл жолдармен жылдың жылы мезгілінде ғана жүрген. Ортағасырлар кезінде керуен жолы болған бұл жолдар қазіргі күнде Қаратаудың оңтүстік және солтүстік беткейінде тұратын жергілікті халықтың қатынас жолы ретінде пайдаланылып келеді. Демек, олар өзінің маңызын жоғалтқан жоқ. 

Средневековые караванные пути Каратау.
В статье подробно рассмотрены и описаны средневековые караванные пути: Кызылбел, Жыланды, Бозторгай, Шиликти, Костура, проходившие через горные перевалы Боралдай и Боген, Арыстанды, Актас и Кызылата, через горные перевалы Каратау. 

Сделан анализ  караванных путей, проходивших через склоны и перевалы горы Каратау  и среднего течения реки Сырдарьи, а также других транзитных путей.

Исследователем   были установлены направления средневековых караванных путей и обследованы города, расположенные на этих трассах.     

Все эти караванные пути были  выявлены и обследованы в результате полевых исследований с 2009 по 2011 гг. проведенных Туранской археологической экспедицией по теме: «Средневековые города и караванные пути Каратау на Великом Шелковом пути» (по гранту фундаментальных исследований Министерства образования и науки Республики Казахстан). 

Summary
M. Yeleuov
Department of archeology, ethnology and museology of the 
al-Farabi Kazakh national university
Almaty, Kazakhstan

MEDIEVAL CARAVAN ROUTES OF KARATAU
The article examined in detail and describes the medieval caravan routes: Kyzybel, Zhylandy, Boztorgai, Shilikti, Kostura, passed through the mountain passes: Boraldai and Bogen, Aktas and Kyzylata, through mountain passes of the Karatau.
The analysis of the caravan routes, passing through the hills and passes of the Karatau and middle reaches of the Syrdarya river, and other transit routes. 
Researcher have been installed  the directs of those medieval caravan routes and explored the cities, located on these routes. 
All data about caravan routes were identified and examined in field studies from 2009 to 2011 by Turan archaeological expedition, working on "Medieval town and caravan routes of the Karatau on the Great Silk Road" (grant for Basic Research of the Ministry of Education and Science of Kazakhstan Respublic).

